
ANNOTASIYA 
Mazkur maqolada ijtimoiy xavfsizlik tushunchasi hamda uning mamlakat milliy xavfsizligini 

ta’minlashdagi o‘rni va ahamiyati ilmiy jihatdan tahlil etilgan. Xususan, ijtimoiy xavfsizlik tizimining 
mavjudligi inson, jamiyat va davlat o‘rtasidagi o‘zaro aloqadorlik omillari bilan bog‘liq holda ko‘rib 
chiqilib, ijtimoiy barqarorlikni ta’minlashdagi ustuvor yo‘nalishlar asoslab berilgan. Ijtimoiy 
xavfsizlik mohiyatini yoritishda ijtimoiy soha, ijtimoiy tizim, ijtimoiy guruh va ijtimoiy jamoa kabi 
kategoriyalar integral tushuncha sifatida tahlil qilinib, uning jamiyat ijtimoiy sohasining samarali 
faoliyatini ta’minlashga yo‘naltirilganligi ta’kidlangan. Shuningdek, ushbu tushunchaning nazariy 
asoslari, ilmiy yondashuvlari va xalqaro tashkilotlar tomonidan ilgari surilgan huquqiy qarashlar 
tahlil qilingan. Bundan tashqari, ijtimoiy xavfsizlik tushunchasining qamrovi keng yoritilib, ushbu 
sohada xavfsizlikni ta’minlashga ta’sir ko‘rsatuvchi omillar tizimli tarzda turkumlab olingan. 

Kalit so‘zlar: ijtimoiy xavfsizlik, tahdid, shaxs, ijtimoiy guruh, ijtimoiy tenglik, ijtimoiy 
adolat, daromad, bandlik.  

СОЦИАЛЬНАЯ БЕЗОПАСНОСТЬ: НАУЧНО-ТЕОРЕТИЧЕСКИЙ И 

СОЦИОЛОГИЧЕСКИЙ АНАЛИЗ 
 

AННОТAЦИЯ 
В настоящей статье научно проанализированы понятие социальной безопасности, а 

также её роль и значение в обеспечении национальной безопасности страны. В частности, 
существование системы социальной безопасности рассматривается во взаимосвязи факторов, 
объединяющих человека, общество и государство, и обоснованы приоритетные направления 
в обеспечении социальной стабильности. При раскрытии сущности социальной безопасности 
такие категории, как социальная сфера, социальная система, социальная группа и социальное 
сообщество, исследуются как интегральные понятия, при этом подчёркивается их 
направленность на обеспечение эффективного функционирования социальной сферы 
общества. Кроме того, рассмотрены теоретические основы данного понятия, научные подходы 
и правовые взгляды, выдвинутые международными организациями. Также подробно освещён 
объём понятия социальной безопасности и систематизированы факторы, влияющие на 
обеспечение безопасности в данной сфере. 

http://dx.doi.org/10.5281/zenodo.18354932

SOCIAL SECURITY: SCIENTIFIC-THEORETICAL AND SOCIOLOGICAL ANALYSIS 

 
ABSTRACT 

 This article provides a scientific analysis of the concept of social security and its role and 
significance in ensuring the national security of the country. In particular, the existence of the social 
security system is examined in connection with the interrelations among the individual, society, and 
the state, with substantiated priority directions for ensuring social stability. In explaining the essence 
of social security, such categories as the social sphere, social system, social group, and social 
community are analyzed as integral concepts, emphasizing their orientation toward ensuring the 
effective functioning of the social sphere of society. Furthermore, the theoretical foundations of this 
concept, scholarly approaches, and legal perspectives put forward by international organizations are 
examined. In addition, the scope of the concept of social security is broadly covered, and the factors 
influencing the provision of security in this field are systematically classified. 

Keywords: social security, threat, individual, social group, social equality, social justice, 
income, employment. 

 
KIRISH 
Butun insoniyat tarixi davomida xavfsizlikni ta’minlash ehtiyoji inson faoliyatining asosiy 

ustuvor yo‘nalishlaridan biri bo‘lib qolmoqda. Bunday sharoitda shaxsiy va ijtimoiy xavfsizlikni 
ta’minlash masalasi nafaqat shaxsning, balki butun jamiyatning barqaror rivojlanishi uchun 
zarurligini ko‘rsatmoqda. Shu sababli ijtimoiy xavfsizlikni ilmiy jihatdan tadqiq qilish orqali 
jamiyatning barqaror hayotiy faoliyatini ta’minlash muhim vosita sifatida namoyon bo‘ladi.  

So‘nggi yillarda ijtimoiy-gumanitar fanlar sohasida insonning xavfsiz hayot kechirishi 
muammolariga qiziqish sezilarli darajada oshdi. Zamonaviy tadqiqotlarda bilish vektori kundalik 
hayotdagi tahdidlar va ularning oldini olish mexanizmlariga transformatsiya bo‘lmoqda. Mazkur 
sohadagi tadqiqotlarni tizimli ravishda tadqiq qilish zarurati ijtimoiy xavfsizlikni tahlil qilishning 
ilmiy usullarini ishlab chiqishga turtki bo‘ldi.  

Ta’kidlash lozimki, mamlakatda ijtimoiy xavfsizlik tizimining mavjudligi inson, jamiyat va 
davlat o‘rtasidagi bog‘liqlik hamda o‘zaro munosabatlarni chuqur anglash imkonini yaratadi. Ijtimoiy 
xavfsizlikni ta’minlash masalalari har qanday davlatning barqaror taraqqiyoti va ijtimoiy 
barqarorligini ta’minlovchi asosiy ustuvor yo‘nalishlardan hisoblanadi. Ushbu masala aholining 
turmush darajasi, ijtimoiy tuzilmalarning rivojlanish dinamikasi, shaxs va guruh manfaatlarini 
himoya qilish bilan uzviy bog‘liqdir. Shu sababli, ijtimoiy xavfsizlik nafaqat milliy manfaatlarni 
himoya qilish, balki aholi turmush sharoitlarini yaxshilash, takomillashtirish va ijtimoiy 
munosabatlarni muvozanatli rivojlantirishning muhim omillaridan biri sifatida namoyon bo‘ladi. 

METODOLOGIYA 
Sotsiologik nuqtayi nazardan xavfsizlikka bo‘lgan ehtiyoj insonning biologik mavjudligi va 

ijtimoiy hayotini shakllantiruvchi uzviy, fundamental sohalaridan biri hisoblanadi. A.Maslouning 
ehtiyojlar ierarxiyasi nazariyasida xavfsizlikka bo‘lgan ehtiyoj fiziologik ehtiyojlardan keyingi 
bosqichda turishi ham uning universal qonuniyat sifatidagi ahamiyatini tasdiqlaydi. Mazkur ehtiyoj 
qondirilmagan taqdirda, insonning yuqori darajadagi ma’naviy, ijtimoiy va ijodiy ehtiyojlari to‘liq 
ro‘yobga chiqmaydi [1]. Ushbu nazariyadan ko‘rinib turibdiki, xavfsizlik ehtiyoji inson hayotidagi 
universal qonuniyat bo‘lib, uning rivojlanishi, jamiyatdagi ijtimoiy barqarorlik va davlat milliy 
xavfsizligini ta’minlashning asosiy shartlaridan biri hisoblanadi. Shu sababli zamonaviy 

sotsiologiyada xavfsizlik nafaqat shaxsiy hayotni, balki jamiyatning barqaror rivojlanishi va global 
xavflarga javob qaytarish imkoniyatlarini ham belgilaydi. 

So‘nggi yillarda ijtimoiy xavfsizlik tushunchasiga nisbatan ko‘plab ilmiy yondashuvlar va 
nazariyalar rivojlanib kelmoqda. Ushbu yondashuvlarda ijtimoiy xavfsizlik ijtimoiy sohaning 
tuzilmaviy munosabatlari,  imkoniyatlari, shaxsning jamiyatdagi o‘rni, ijtimoiy-psixologik holati va 
boshqa jarayonlar bilan bog‘liq holda izohlanadi. Ijtimoiy xavfsizlik tushunchasining shakllanishi va 
uning milliy xavfsizlik tizimidagi o‘rni zamonaviy sotsiologiya va siyosatshunoslik fanlarida ham 
muhim tadqiqot yo‘nalishlaridan biri hisoblanadi. Ayrim olimlar uni davlatning ijtimoiy funksiyalari, 
aholi farovonligi, turmush sifati va ijtimoiy adolat bilan uzviy bog‘liq holda tahlil qiladilar. 

ASOSIY QISM 
Ijtimoiy xavfsizlik atamasiga inson mavjudligining turli qirralarini aks ettiruvchi turli 

xavfsizlik yo‘nalishlarini o‘zida mujassamlashtiruvchi tushuncha sifatida qaraladi. Ijtimoiy xavfsizlik 
mohiyatiga oid turli qarashlarning mavjudligi esa, avvalo, “ijtimoiy” tushunchasining mazmunini 
turlicha tushunish va talqin qilish bilan bevosita bog‘liq. «Ijtimoiy xavfsizlik» tushunchasiga ta’rif 
berishdan oldin, «ijtimoiy», «ijtimoiy tizim», «ijtimoiy guruh», «ijtimoiy jamoa» tushunchasilarini 
izohlab olish zarur. 

“Ijtimoiy” atamasi biz jamiyat hayotining muayyan bir sohasi – ijtimoiy sohaning tavsifi 
sifatida qo‘llaniladi. Bu soha individ va ijtimoiy guruhlarning mavqei bilan bog‘liq ravishda jamiyat 
resurslarining taqsimlanishi, ijtimoiy maqomidagi farqlar va ijtimoiy tengsizlik kabi omillarni o‘zida 
ifodalaydi. Ijtimoiy sohaning substansional asosini hisobga olgan holda, ijtimoiy xavfsizlikni biz 
hayotni qayta tiklash va ijtimoiy munosabatlarni tartibga solish jarayonlariga tahdid soluvchi xavf-
xatarlardan himoyalangan holat sifatida talqin etamiz. Shu ma’noda, ijtimoiy xavfsizlik ushbu 
jarayonlarning natijalari va parametrlari orqali tavsiflanadi. 

Ijtimoiy soha – inson hayotini qayta tiklash va individ hamda ijtimoiy guruhlarning mavqei 
va tengsizliklari bilan bog‘liq ijtimoiy munosabatlarni tartibga solish soha sanaladi. U to‘g‘ridan-
to‘g‘ri sog‘liqni saqlash, ta’lim, demografik siyosat, uy-joy va pensiya ta’minoti, ijtimoiy sug‘urta, 
ish haqi, mehnat sharoitlari va mehnat muhofazasi, ijtimoiy hamkorlik va mehnat munosabatlari, 
aholi bandligi va ishsizlik, mehnat migratsiyasi, ijtimoiy himoya hamda aholiga ijtimoiy xizmat 
ko‘rsatish masalalari bilan bog‘liq. Shu bois, ijtimoiy xavfsizlik ijtimoiy sohaning sifat jihatidan 
holati sifatida yuqorida qayd etilgan elementlarni baholash orqali tavsiflanishi lozim. 

“Ijtimoiy tizim” – bu o‘zaro muayyan munosabat va aloqalarda bo‘lgan elementlar (shaxslar, 
turli ijtimoiy guruhlar, qatlamlar, ijtimoiy jamoalar) majmui bo‘lib, ular muayyan ijtimoiy yaxlitlikni 
tashkil etadi. Ko‘rinib turibdiki, ijtimoiy tizimning asosiy elementlari shaxs, ijtimoiy guruhlar va 
ijtimoiy jamoalar hisoblanadi [2]. 

“Ijtimoiy guruh” – bu muayyan ahamiyatli ijtimoiy belgisiga ega individlarning birlashmasi 
bo‘lib, u belgilar ularning ma’lum bir faoliyatdagi ishtiroki bilan belgilanadi. Ushbu munosabatlar 
tizimi rasmiy institutlar yoki norasmiy ijtimoiy me’yorlar tomonidan tartibga solinib, jamoaviy birlik 
va identifikatsiyani shakllantiradi. 

“Ijtimoiy jamoa” – bu yashash sharoitlari, qadriyatlari, manfaatlari va me’yorlari o‘xshash 
bo‘lgan, o‘zaro barqaror ijtimoiy aloqalar tizimiga ega hamda umumiy ijtimoiy identifikatsiya ongi 
orqali birlashgan individlar majmui bo‘lib, ijtimoiy hayotning mustaqil subyekti sifatida namoyon 
bo‘ladi [3]. 

Ilmiy manbalarda ijtimoiy xavfsizlik atamasi nisbatan yaqin davrda shakllanib, xalqaro va 
milliy darajadagi ilmiy muomalaga kirib keldi. 

XX asrda xavfsizlikning asosiy yo‘nalishlari sifatida harbiy va iqtisodiy xavfsizlik ustuvor 
ahamiyat kasb etgan bo‘lsa, zamonaviy sharoitda jamiyat manfaatlarini o‘zida ifoda etuvchi ijtimoiy 
xavfsizlik masalasi alohida ahamiyat kasb etmoqda. Bu holatni davlatning farovonlik darajasi, 
avvalo, aholini barcha zarur ijtimoiy shart-sharoitlar bilan ta’minlash mezonlari orqali belgilanishi 
bilan bog‘lash mumkin. 

1995-yil mart oyida Daniyada bo‘lib o‘tgan Ijtimoiy taraqqiyot bo‘yicha butunjahon 
sammitida qabul qilingan “Umumjahon ijtimoiy deklaratsiyasi”da ijtimoiy xavfsizlik atamasi ilk bor 
xalqaro huquqiy-siyosiy hujjat darajasida qo‘llanilgan [4]. Deklaratsiyada insonning hayotiy 

ehtiyojlarini ta’minlash, ijtimoiy adolatni mustahkamlash, barqaror rivojlanishni ta’minlash va 
jamiyatda ijtimoiy integratsiyani kuchaytirish davlat siyosatining ustuvor yo‘nalishlari sifatida 
belgilandi. 

2005-yilda BMT tashkil topganligining 60 yilligi munosabati bilan o‘tkazilgan Butunjahon 
sammitida zamonaviy dunyo tahdidlaridan insonni himoya qilish muammosiga alohida e’tibor 
qaratilgan. Ushbu Sammitda qabul  qilingan yakuniy hujjatda inson xavfsizligining asosi ikki 
tahdiddan, ya’ni obyektiv (muhtojlik va qashshoqlik) va subyektiv (qo‘rquv)dan holi bo‘lishdan 
iborat, deb e’tirof etilgan. Inson huquqlarini tan olgan holda BMT inson xavfsizligi konsepsiyasi 
qabul qilgan va ular quyidagi yo‘nalishlardan iborat: iqtisodiy xavfsizlik, oziq-ovqat xavfsizligi, 
sog‘liqni saqlash xavfsizligi, ekologik xavfsizlik, shaxsiy xavfsizlik, ijtimoiy xavfsizlik, jamoat 
xavfsizligi va siyosiy xavfsizlik [5].   

Ta’kidlash lozimki, amaliyotda mazkur yo‘nalishlarni bir-biridan ajratgan holda emas, balki 
ijtimoiy xavfsizlikning integral tushunchasi sifatida uyg‘unlashgan holda namoyon bo‘ladi. Ijtimoiy 
xavfsizlik jamiyat ijtimoiy sohasining samarali faoliyatini ta’minlash, destruktiv jarayonlarning 
oldini olish, shaxslarning ijtimoiylashuvi uchun zarur shart-sharoit, vosita va mexanizmlarni saqlab 
qolish hamda rivojlantirish salohiyatini o‘zida ifoda etadi. Shu bilan birga, u jamiyat va davlat 
doirasida turmush tarzi, aholi farovonligi, asosiy huquq va erkinliklar hamda ma’naviy-axloqiy 
qadriyatlarni himoya qilish va mustahkamlashga yo‘naltirilgan holat sifatida talqin qilish mumkin.  

Shu nuqtayi nazardan, ijtimoiy xavfsizlikni faqat shaxs darajasidagi himoya mexanizmi 
sifatida emas, balki ijtimoiy guruhlar va jamoalarning qonuniy huquqlari hamda manfaatlarini 
ta’minlash bilan uzviy bog‘liq ijtimoiy fenomen sifatida talqin qilish mumkin. Uning mazmun-
mohiyati jamiyatning institutsional barqarorligini ta’minlash, ijtimoiy muvozanat va hamjihatlikni 
mustahkamlash hamda fuqarolar farovonligini kafolatlash jarayonlari orqali namoyon bo‘ladi. 

Ijtimoiy xavfsizlik tushunchasi boshqa xalqaro hujjatlarda insonning turli xil xavf-xatarlardan 
himoya qilishga oid universal huquqi sifatida e’tirof etiladi. Samarali ijtimoiy xavfsizlik tizimi 
aholining barqaror daromad darajasining o‘sib borishini ta’minlashga, tibbiy xizmatdan foydalanish 
imkoniyatini kafolatlashga, kambag‘allik va tengsizlikni qisqartirishga, ijtimoiy inklyuziya va inson 
qadr-qimmatini ta’minlashga ko‘maklashishi lozim [6]. 

Shu nuqtayi nazardan, ijtimoiy xavfsizlikni faqat shaxs darajasidagi himoya mexanizmi 
sifatida emas, balki ijtimoiy guruhlar va jamoalarning qonuniy huquqlari hamda manfaatlarini 
ta’minlash bilan uzviy bog‘liq ijtimoiy fenomen sifatida talqin qilish mumkin. Uning mazmun-
mohiyati jamiyatning institutsional barqarorligini va ijtimoiy muvozanatni ta’minlash, o‘zaro 
hamjihatlikni mustahkamlash orqali fuqarolarning farovonligini kafolatlash jarayoni orqali namoyon 
bo‘ladi. 

Ijtimoiy tizimning barcha tarkibiy elementlari, ya’ni shaxs, ijtimoiy guruhlar va ijtimoiy 
jamoalar ijtimoiy xavfsizlikni ta’minlashning asosiy obyektlari sifatida namoyon bo‘ladi. Ijtimoiy 
xavfsizlik milliy xavfsizlikning ajralmas tarkibiy qismlaridan biri bo‘lib, u davlat barqarorligi va 
jamiyat hayotini ta’minlashda muhim ahamiyatga ega [7].  

Mahalliy olimlar tomonidan ijtimoiy xavfsizlik mamlakat va aholining ijtimoiy sohadagi 
manfaatlarini himoya qilish, jamiyatda ijtimoiy tuzilmalar va munosabatlar, hayot ta’minoti tizimlari 
va kishilarni ijtimoiylashtirish, hozirgi va kelajak avlodlar ehtiyojlari taraqqiyotiga muvofiq turmush 
tarzini rivojlantirish bo‘yicha chora-tadbirlar yig‘indisini ifodalaydi. Ijtimoiy xavfsizlik milliy 
xavfsizlikning bir qismi sifatida shaxs, aholi ijtimoiy guruhlari va jamoalarining hayotiy muhim 
manfaatlari, huquqlari va erkinliklarining buzilishi tahdidlaridan himoyalanganlik holati sifatida 
talqin qilinadi [8]. 

Boshqa olim esa, ijtimoiy xavfsizlikni shaxs, jamiyat va davlatning ijtimoiy sohadagi 
manfaatlarining ichki va tashqi tahdidlardan himoya qilinganlik holati sifatida izohlaydi [9].  

Sotsiologik ensiklopediyada “ijtimoiy xavfsizlik” tushunchasi inson hayoti, jismoniy va ruhiy 
sog‘lig‘iga tahdidlarning minimal darajada bo‘lishi kafolatlangan holda, jamiyatda mavjud ijtimoiy 
shart-sharoitlar va ijtimoiy ne’matlar (moddiy, vaqt, sanitar-epidemiologik, ekologik, psixologik 
omillar hamda inson va jamiyatning umumiy turmush darajasi) ta’minlangan holat sifatida 
ta’riflanadi. Shuningdek, u ishlab chiqarishning barcha asosiy sohalari, ijtimoiy tarmoqlar, ichki 

konstitutsiyaviy tartibning himoyalanganligi, tashqi xavfsizlik va madaniy muhit barqarorligi bilan 
izohlanadi [10].  

Ijtimoiy xavfsizlikni ta’minlash jarayonida nafaqat siyosiy va huquqiy institutlarning samarali 
faoliyati, balki ijtimoiy sohaning kompleks rivojlanishi dolzarb ahamiyat kasb etadi. Bunday 
sharoitda xavfsizlikni ta’minlashga ta’sir etuvchi bir qator omillarni hisobga olish zarur bo‘ladi. 
Jumladan, aholi turmush darajasi va uning barqaror o‘sishi, ijtimoiy tenglik va adolatni ta’minlash, 
ta’lim hamda sog‘liqni saqlash tizimining samaradorligi, aholining bandlik darajasi, mehnat 
bozoridagi barqarorlik, ijtimoiy infratuzilmaning rivojlanganligi, demografik o‘zgarishlar, madaniy 
qadriyatlar va ijtimoiy integratsiyaning yuksakligi ijtimoiy xavfsizlikning asosiy kafolatlari sifatida 
namoyon bo‘ladi.  

Ko‘rsatib o‘tilgan yondashuvlardan kelib chiqib, ijtimoiy xavfsizlikni shaxs, ijtimoiy guruhlar 
va jamoalarning hayotiy muhim manfaatlari, huquq hamda erkinliklariga qaratilgan tahdidlardan 
himoyalangan holati sifatida izohlash mumkin. Bunday holat ijtimoiy tizimning barqaror faoliyat 
yuritishi, ijtimoiy muvozanatni saqlash va jamoaviy hamjihatlikni ta’minlashning asosiy shartlaridan 
biri hisoblanadi. Berilgan mulohazalarni tahlil qilgan holda, ijtimoiy xavfsizlik tushunchasining 
qamrovini quyidagi yo‘nalishlar bo‘yicha turkumlab olamiz (1-rasm). 

1-rasm. Ijtimoiy xavfsizlik tushunchasini qamrovi 
 
Rasmdan ko‘rinib turibdiki, inson hayotini qayta tiklash, shaxs va ijtimoiy guruhlarning 

maqomi, tengsizligi bilan bog‘liq ijtimoiy munosabatlarni tartibga solish orqali jamiyatda ijtimoiy 
xavfsizlikni ta’minlashga erishiladi. Ularning har biri muayyan tasnifiy xususiyatlarga ega bo‘lib, 
ular mamlakatdagi ijtimoiy jarayonlarga bevosita ta’sir ko‘rsatadi. Xususan, sog‘liqni saqlash, ta’lim, 
demografik siyosat, uy-joy va pensiya ta’minoti, ijtimoiy sug‘urta, ish haqi, mehnat sharoitlari va 
mehnat muhofazasi, ijtimoiy hamkorlik va mehnat munosabatlari, aholi bandligi va ishsizlik, mehnat 
migratsiyasi, ijtimoiy himoya hamda aholiga ijtimoiy xizmat ko‘rsatish masalalari bilan chambarchas 
bog‘liq. 

Quyidagi jadvalda ijtimoiy sohani rivojlantirish va xavfsizligini ta’minlashga ta’sir etuvchi 
omillarni quyidagicha tasniflab olamiz (2-rasm). 

2-rasm. Ijtimoiy sohani rivojlantirishga va xavfsizligini ta’minlashga  

ta’sir etuvchi omillar 
 
Yuqoridagi rasmdan ko‘rinib turibdiki, ijtimoiy xavfsizlikni ta’minlashda ko‘rsatib o‘tilgan 

omillarni omillarni hisobga olish lozim bo‘ladi. Ushbu omillarning har biri muayyan tasnifiy 
xususiyatlarga ega bo‘lib, ular mamlakatdagi ijtimoiy jarayonlarga bevosita ta’sir ko‘rsatadi. Quyida 
ushbu omillarni izohlab o‘tamiz:  

siyosiy omillar – davlat tomonidan samarali ijtimoiy siyosat yuritilishi ijtimoiy xavfsizlikni 
ta’minlashning asosiy shartlaridan biri hisoblanadi. Bunda ijtimoiy sohaning institutsional 
salohiyatini oshirish, aholi turmush sifatini ta’minlash, kam ta’minlangan qatlamlarni qo‘llab-
quvvatlash va ularga zarur ijtimoiy yordam ko‘rsatish orqali namoyon bo‘ladi. Shuningdek, 
mamlakatdagi mavjud ijtimoiy-siyosiy vaziyatning barqarorligi  xavfsizlik darajasiga o‘z ta’sirini 
ko‘rsatadi; 

huquqiy omillar – qonunchilik normalari va huquqiy munosabatlarning samaradorligi ijtimoiy 
xavfsizlikning huquqiy poydevori bilan belgilanadi. Mazkur jarayonda aholining huquqiy ongi 
darajasini va huquqiy savodxonligi muhim ahamiyatga ega. Amalda qonunchilikning samarali 
qo‘llanilishi ijtimoiy munosabatlarni tartibga solishda va barqarorlikni ta’minlashda dolzarb 
hisoblanadi; 

iqtisodiy omillar – ijtimoiy xavfsizlikning iqtisodiy asoslari mamlakat va hududlar ijtimoiy-
iqtisodiy rivojlanish darajasi bilan chambarchas bog‘liq hisoblanadi. Ijtimoiy infratuzilmaning holati 
va rivojlanish tendensiyalari, ishlab chiqarish munosabatlari, mulk shakllari va ularning xususiyatlari, 
shuningdek taqsimot mexanizmlari aholining turmush darajasi va ijtimoiy barqarorlikka jiddiy ta’sir 
ko‘rsatadi; 

madaniy-ma’rifiy omilar – ijtimoiy munosabatlarning xarakterini jamiyatda shakllangan 
ma’naviy-axloqiy qadriyatlar, madaniy me’yorlar va an’analar belgilab beradi. Ular hududiy 
xususiyatlarga ega bo‘lib, insonlarning o‘zaro muloqotida va ijtimoiy institutlarning faoliyatida 
muhim tarkibiy omil sifatida namoyon bo‘ladi; 

ekologik omillar – aholining turmush darajasi, hayot tarzi va salomatligi ko‘p jihatdan tabiiy 
iqlimning holati va ekologik vaziyatga bevosita chambarchas bog‘liq sanaladi. Atrof-muhitdagi 

va xavfsizligini 

ta’sir etuvchi 

ijobiy yoki salbiy o‘zgarishlar dinamikasi insonlarning ijtimoiy faolligi, iqtisodiy imkoniyatlari va 
xalqning umumiy farovonligiga to‘g‘ridan-to‘g‘ri ta’sir ko‘rsatadi; 

demografik omillar – jamiyatning ijtimoiy tuzilishi aholining tarkibi bilan uzviy bog‘liq. 
Mamlkatdagi tug‘ilish va o‘lim ko‘rsatkichlari, migratsiya jarayonlari, bandlik darajasi, shuningdek 
kasb-malaka tarkibi demografik omillarning asosiy ko‘rsatkichlari hisoblanadi. Bunday jarayonlar 
jamiyatdagi ijtimoiy munosabatlarning dinamikasini va rivojlanish yo‘nalishlarini belgilaydi;  

milliy-etnik omillar – milliy mentalitet, qadriyatlar, urf-odat va an’analar jamiyatdagi ijtimoiy 
jarayonlarga o‘z ta’sirini ko‘rsatadi. Ushbu omillar ijtimoiy hamjihatlikni ta’minlashi yoki aksincha, 
muayyan ziddiyatlarni keltirib chiqarishi mumkin. Shu sababli ushbu omillar ijtimoiy birdamlik va 
multikulturalizm masalalarida ustuvor ahamiyatga ega bo‘lib qoladi;  

ijtimoiy-psixologik omillar – jamiyatdagi ijtimoiy munosabatlar tizimida aholining kayfiyati, 
intilishlari, ijtimoiy kutilmalari va guruhiy qarashlari muhim rol o‘ynaydi. Shaxs va jamiyat xulq-
atvori hamda psixologiyasidagi o‘zgarishlar ijtimoiy muhitning barqarorligiga to‘g‘ridan-to‘g‘ri 
ta’sir ko‘rsatishi mumkin. 

O‘zbekiston Respublikasi Prezidentining 2023-yil 11-sentabrdagi «O‘zbekiston – 2030» 
strategiyasi to‘g‘risidagi PF-158-sonli Farmoni [11] va har yili qabul qilinadigan davlat dasturlarining 
mazmunlarini qiyosiy tahlil qilish shuni ko‘rsatadiki, barcha normativ-huquqiy hujjatlarda 
O‘zbekistonning ijtimoiy sohadagi milliy manfaatlari, eng avvalo xalqning yuqori turmush darajasini 
ta’minlash orqali belgilanadi. Bu manfaatlarga tahdid sifatida esa aholi tabaqalanishining ortib 
ketishi, aholining kambag‘allik chegarasidan pastda yashovchi qismi ulushining ortishi va ishsizlik 
darajasining o‘sishi qayd etiladi. 

O‘zbekistonda aholining turmush sifatini oshirish sohasida milliy xavfsizlikni ta’minlashning 
strategik maqsadlari aholining ijtimoiy va iqtisodiy tengsizlik darajasini kamaytirish, fuqarolarning 
turmush sifatini oshirish, shaxsiy xavfsizligini ta’minlash, qulay uy-joydan foydalanish 
imkoniyatining yaratilishi, yuqori sifatli va xavfsiz tovarlar hamda xizmatlarning ko‘rsatilishi, faol 
mehnat faoliyati uchun munosib ish haqi kafolatlari mavjudligi bilan ta’minlanadi. 

Qonunchilik-huquqiy nuqtayi nazardan ijtimoiy xavfsizlik tushunchasi xalqaro miqyosda 
e’tirof etilgan Inson huquqlari umumjahon deklaratsiyasi [12] va Yangi tahrirdagi Konstitutsiyada 
[13] kafolatlangan ijtimoiy huquqlariga tayanadi. Ushbu tushuncha ijtimoiy subyektlarning 
barchasini dinamik ravishda faoliyat yurituvchi ijtimoiy yaxlitlik sifatida hayotiy muhim ehtiyojlarini 
qondirish, rivojlanish va hayotni qayta tiklash uchun zarur minimal shart-sharoitlarni belgilab beradi. 

XULOSA 
Umuman olganda ijtimoiy xavfsizlik jamiyatning ijtimoiy funksiyasi qay darajada amalga 

oshirilayotganiga bog‘liq bo‘lib, u barcha ijtimoiy subyektlarning hayotiy faoliyatini uzluksiz qayta 
tiklash hamda yagona ijtimoiy makon doirasida ularning o‘zaro munosabatlarini uyg‘unlashtirishni 
ta’minlashi lozim. Ijtimoiy xavfsizlik subyektlari sifatida mamlakat fuqarolari, davlatning qonun 
chiqaruvchi, ijro etuvchi va sud hokimiyati organlari, mahalliy o‘zini o‘zi boshqarish organlari, 
shuningdek jamiyat a’zolari va ularning subyektlari – siyosiy partiyalar, jamoat tashkilotlari va 
ijtimoiy harakatlar vakillari maydonga chiqishi mumkin. 

Bugungi kundagi zamonaviy global jarayonlar ijtimoiy xavfsizlikka yangi tahdidlarni, ya’ni 
raqamli tengsizlik va axborot xavfsizligini ta’minlash; internet orqali tarqalayotgan radikal g‘oyalar 
va dezinformatsiya; global pandemiyalar va sog‘liqni saqlash tizimining barqarorligi; iqlim o‘zgarishi 
va ekologik muammolarning ijtimoiy oqibatlari; migratsiya jarayonlarining yangi ko‘rinishlari va 
ularning ijtimoiy integratsiyaga ta’sirini yuzaga keltirmoqda. 

Yuqoridagilarni e’tiborga olgan holda ijtimoiy xavfsizlikni ta’minlash masalasi mamlakat 
milliy xavfsizligi va barqaror rivojlanishini ta’minlashda hal qiluvchi ahamiyat kasb etadi, degan 
xulosaga kelish mumkin. U shaxs, oila, jamiyat, turli ijtimoiy guruhlar hamda davlat manfaatlarining 
amaliy ifodasini o‘zida mujassamlashtiradi. Bunday sharoitda davlat institutlari, ijtimoiy guruhlar va 
iqtisodiy omillar birgalikda harakat qilishi zarur. Aholi turmush darajasi ijtimoiy xavfsizlik holatining 
eng sezilarli indikatori bo‘lib qoladi. Chunki ijtimoiy xavfsizlikni faqat qonunlar yoki davlat nazorati 
bilan ta’minlab bo‘lmaydi – u ijtimoiy adolat, iqtisodiy imkoniyatlar va barqaror ijtimoiy 
jarayonlarning uyg‘unligi orqali amalga oshiriladi. 

